
Ágrip 

Stefnan Skóli án aðgreiningar gengur út á að allir nemendur óháð fötlun eða námsgetu, 

hafi jafnan rétt á að stunda nám í sínum heimaskóla með viðeigandi stuðning. Þrátt fyrir 

það eru starfræktar sérdeildir sem og sérskólar. Skóli án aðgreiningar hefur verið mikið í 

umræðunni  undanfarin ár og hafa margir sterkar en ólíkar skoðanir á hugmyndafræðinni. 

Viðfangsefni þessarar ritgerðar eru niðurstöður eigindlegrar rannsóknar sem unnin var á 

vorönn 2015. Markmið rannsóknarinnar var að varpa ljósi á viðhorf og reynslu foreldra 

gagnvart almennum grunnskólum annars vegar og sérskólum hins vegar. Í ritgerðinni er 

stiklað á stóru hvað varðar menntun barna með sérþarfir og ólík sjónarhorn á fötlun. Við 

framkvæmd rannsóknarinnar var stuðst við viðtalsramma og viðtöl tekin við foreldra 

barna í sérdeildum, sérskólum og almennum grunnskóla. Raddir foreldra eru mikilvægar 

að því leyti að varpa ljósi á það hversu ólíkir einstaklingar geta verið. Það sem hentar 

einum hentar öðrum ekki. 

Sú rannsóknarspurning sem ég lagði upp með hljóðaði svo: „Hver eru viðhorf og 

reynsla foreldra af almennum grunnskóla annars vegar og sérskóla hins vegar“. 

Niðurstöður rannsóknarinnar gefa til kynna að sérskólar, sérdeildir eða almennir 

grunnskólar henta  ekki fyrir alla. Það sem hentar einum, hentar ekki öðrum þó um sé að 

ræða barn með sömu þroskahömlun. Það eru skiptar skoðanir á skóla án aðgreiningar. 

Sumir foreldrar telja að börn sem eiga rétt á sérskóla séu betur komin þar bæði náms og 

félagslega á meðan aðrir foreldrar vilja að börn sín umgangist börn í almennum 

grunnskóla og læri þeirra hegðun. 

Formáli 

Ritgerð þessa vann ég á vorönn 2015 en hún er lokaverkefni mitt til B.A. prófs í 

þroskaþjálfafræðum við Háskóla Íslands. Ástæða þess að ég valdi þetta viðfangsefni er 

vegna þess hve skiptar skoðanir eru á viðfangsefninu. Mig langaði sjálfri að kanna viðhorf 

og reynslu foreldra annars vegar af almennum grunnskóla og sérskóla hins vegar. Sjálf á 

ég þó erfitt að mynda mér fasta skoðun og taka afstöðu til þessara mála því einstaklingar 

samfélagsins eru hver öðrum ólíkari. Ég vil þakka þeim mæðrum sem tóku þátt í 

rannsókninni fyrir þátttöku sína. Rannsóknin var bæði skemmtileg og lærdómsrík. Ég vil 

þakka leiðbeinanda mínum henni Önnu Björk Sverrisdóttur kærlega fyrir allan þann 

stuðning og þau góðu ráð sem hún veitti við gerð verkefnisins. 

Ég vil þakka fjölskyldu minni og vinum fyrir ómetanlegan stuðning og þá þolinmæði 

sem þau sýndu mér á meðan á námi mínu  hefur staðið. Einnig vil ég þakka Gissuri 

Kolbeinssyni og Erlu Jóhannsdóttur fyrir yfirlestur á ritgerð minni. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

Inngangur  

Eftirfarandi ritgerð fjallar um hugmyndafræðina á bakvið skóla án aðgreiningar, 

hugmyndafræðum sem hún byggist á og að lokum umfjöllun á rannsókn sem gerð var í 

tengslum við umfjöllunarefnið. Stefnan skóli án aðgreiningar hefur verið ráðandi í 

menntamálum um allan heim síðustu áratugi, en skóli án aðgreiningar er nú opinber 

stefna í íslenskum grunnskólum og er vísað bæði til hennar í  lögum 91/2008 og í 

aðalnámskrá grunnskólanna (Mennta og menningarmálaráðuneytið, 2012). Hugmyndina 

að verkefninu sjálfu má rekja til námsferils míns en viðfangsefnið mitt hefur ávallt verið 

ofarlega í huga mínum. Það eru skiptar skoðanir á hugmyndafræðinni Skóli án 

aðgreiningar og umfjöllun um hugmyndafræðina skýtur upp kollinum af og til í 

samfélaginu. Höfundur sjálfur hefur ekki myndað sér eina fasta skoðun eins og málin 

standa í dag, en höfundur á erfitt með að taka afstöðu til þessara efna. Það er ljóst að  

almennur grunnskóli hentar ekki hvaða barni sem er, hvað þá þeim sem þurfa á 

sérúrræðum að halda. Höfundur veit það fyrir víst að sérskólar og sérdeildir eru ekki í 

öllum landshlutum og því er nauðsynlegt að barni sem þarfnast sérkennslu sé sýndur 

skilningur, þarfir þess metnar og komið til móts við þær eins vel og mögulegt er. Börn eiga 

rétt á að ganga í skóla í sinni heimabyggð og öðlast menntun jafns við aðra. Til þess að 

börn með sérþarfir njóti góðrar menntunar og fái viðeigandi stuðning er nauðsynlegt að 

þekking á þroskahömlun og fjölbreytileika hennar sé til staðar. Markmið rannsóknarinnar 

var að varpa ljósi á viðhorf og reynslu foreldra af almennum grunnskólum annars vegar og 

sérskólum hins vegar. Ritgerðin skiptist í sjö megin kafla og undirkafla. Í byrjun er 

fræðilegur kafli sem skilgreinir skóla án aðgreiningar, sérskóla og sérdeildir ásamt lögum 

og reglugerðum hvað varðar börn með sérþarfir. Í kaflanum á eftir er farið yfir ólíkan 

skilning á fötlun ásamt fyrri rannsóknum. Í lok ritgerðarinnar er rannsóknin kynnt ásamt 

tilgangi hennar og niðustöðum.  

1.Fræðilegur bakgrunnur rannsóknar 

Í þessum kafla verður fjallað um lög og reglugerðir sem varðar rétt barna með sérþarfir til 

náms. Í kjölfarið kemur skilgreining á hugmyndafræðinni skóli án aðgreiningar. Í lokin er 

umfjöllun um sérdeildir og þá sérskóla sem starfrækir eru. 

1.1 Réttur barna með sérþarfir til náms 

Árið 1974 voru grunnskólalög á Íslandi sett þar sem skólaganga barna var lögbundin í 

fyrsta sinn og skólum gert skylt að koma til móts við þarfir nemenda sinna. Hlutverk 

grunnskólanna, í samvinnu við heimilin er að stuðla að alhliða þroska allra nemenda og 

þátttöku þeirra í þjóðfélaginu (Lög um grunnskóla, nr. 63/1974). Árið 1995 voru sett ný 

grunnskólalög þar sem hugmyndafræðin um heildstæða skólastefnu leit dagsins ljós og í 

þeim kom fram aukinn skilningur á hve fjölbreyttur nemendahópurinn getur verið. Í 

lögunum kemur einnig fram að meginstefnan sé sú að kennsla fari fram í grunnskóla í 

heimabæ viðkomandi. Ef foreldrar-, forráðamenn eða kennarar telja að barn njóti ekki 

kennslu við hæfi í sínum heimaskóla geta forráðamenn sótt um skólavist fyrir barnið í 

sérskóla (Lög um grunnskóla, nr 66/1995). Í nýjum grunnskólalögum sem sett voru árið 

2008 er þó í fyrsta sinn kveðið á um að nemendur skulu ekki vera aðgreindir og þeir eigi 

rétt á að komið sé til móts við námsþarfir þeirra í almennum grunnskóla án aðgreiningar 

(Lög um grunnskóla nr. 91/2008). 

Árið 1994 var haldin alþjóðleg ráðstefna um menntun nemenda með sérþarfir. 

Ráðstefnan var haldin í borginni Salamanca á Spáni í samstarfi við UNESCO.  Þar voru 

saman komnir 92 fulltrúar ríkisstjóra og 25 fulltrúar alþjóðlega samtaka. Salamanca 

yfirlýsingin er í raun ítrekun á Mannréttindayfirlýsingu Sameinuðu þjóðanna um að allir 

nemendur eigi sama rétt á að stunda nám óháð fötlun. Á ráðstefnunni var yfirlýsingin á 

þann veg að allir ættu jafnan rétt til menntunar og það væri skylda að gefa kost á að 

viðhalda viðunandi stigi menntunnar. Á ráðstefnunni var mörkuð rammaáætlun um 

aðgerðir til handa nemendum með sérþarfir. Áætluninni var ætlað að þjóna sem 

leiðbeining fyrir stjórnvöld ríkja, alþjóðasamtök, alþjóðlegar hjálparstofnanir, óopinberar 

stofnanir og annarra aðila þegar kemur að framkvæmd Salamanca yfirlýsingarinnar. 

Grundvöllur áætlunarinnar er sá að skólar eigi að taka við öllum börnum, hvort sem þau 

eru í minnihlutahóp, eigi í sálar-, tilfinninga-, eða félagslegum erfiðleikum eða skera sig úr 

vegna þjóðernis, menningar eða tungumáls (Mennta- og menningarmálaráðuneytið, 

1994).  

Því miður eru börn og unglingar með þroskahömlun iðulega sá hópur barna og unglinga 

sem síðast er veitt gott tækifæri til skólagöngu til jafns við aðra nemendur.  Á síðustu 

áratugum hafa aðstæður fólks með þroskahömlun þó gjörbreyst í íslensku samfélagi. Fólk 

með þroskahömlun notar almenna þjónustu samfélagsins og tekur virkan þátt í atvinnu og 

félagslífi. Talið er að þátttaka þroskahamlaðra nemenda í skólum hafi vaxið mjög 

undanfarin ár. Hér á landi er gert ráð fyrir að almennir skólar aðlagi sig að námsþörfum 

nemenda þegar kemur að samskiptum, skipulagi, kennsluháttum og námsefni. Félagsleg 

stefna flestra ríkja gerir öllum þegnum sínum kleift að taka sem fyllstan þátt í samfélaginu. 

Með stefnunni er stuðlað að góðu aðgengi að menntun, skólabyggingum, námskrá 

skólanna og kennslu. Nemendur með þroskahömlun er sá hópur sem taka þarf sérstakt 

tillit til (Gretar L Marinósson, 2007). 

1.2 Skóli án aðgreiningar 

Skóli án aðgreiningar er skólastefna sem snýst meðal annars um að allir nemendur innan 

hins almenna skólakerfis eigi möguleika á að fá náms og félagslegum þörfum sínum sinnt 

og eigi kost á því að stunda nám í sínum heimaskóla (Hafdís Guðjónsdóttir og Jóhanna 

Karlsdóttir, 2009). Í Aðalnámskrá grunnskóla kemur fram að í skóla án aðgreiningar fái allir 

jöfn tækifæri til náms og þar ríkir viðhorf sem einkennist af virðingu fyrir rétti allra 

nemenda til virkrar þátttöku í námssamfélagi sínu (Mennta- og menningarmálaráðu-

neytið, 2012). Mikilvægt er að öll börn séu fullgildir meðlimir innan skólakerfisins án þess 

að reynt sé að breyta þeim svo þau falli betur inn í fjöldann. Hugmyndafræðin leggur 

áherslu á að útrýma allri útilokun barna með fatlanir og skerðingar frá hinu almenna 

skólakerfi. Skólakerfið í heild þarf að vera undir það búið að taka á móti öllum nemendum 

og sinna þörfum þeirra allra á fullnægjandi hátt (Stainback og Stainback, 1992). Eitt af 

markmiðum hugmyndafræðinnar er að móta lýðræðislegt samfélag, bæði innan skóla og 

utan (Danforth og Smith, 2005; Ellins og Porter, 2005). Það að lifa í lýðræðislegu samfélagi 

samkvæmt hugmyndum Deweys (1939/1998) þýðir ekki einungis að við höfum fundið leið 

til að ná tökum á ágreiningi sem getur komið upp í samfélaginu, heldur þýðir það engu 

síður að þannig lærum við aðferðir til að lifa í samfélagi með því fólki sem við erum 

stundum ósammála. Af þessu fólki getum við lært og ættum því að virða það. Samkvæmt 

Ferguson o.fl. (2012) eiga skólar að byggja starf sitt á þeim grunngildum að hver nemandi 

hafi margskonar hæfileika og námsþarfir, sama hversu ólíkar þær séu skuli þær ekki vera 

vandamál heldur gert sé ráð fyrir því í byrjun skólagöngu að hver einstaklingur fái aðstoð 

sem miðar að honum sjálfum. Skólar eigi því frekar að snúast um stuðning við nám heldur 

en skipulag eða þjónustu. Fjölbreytt úrræði þurfa að vera í boði fyrir nemendur með ólíkar 

námsþarfir og þurfa kennarar að hafa trú á því að allir nemendur geti lært þótt þeir noti til 

þess mismunandi aðferðir. Námsefnið þarf að vera við hæfi hvers og eins. 

En þrátt fyrir áherslu á að börn eigi að fá að ganga í sinn heimaskóla og að vera með 

jafnöldrum í bekk eru enn starfræktar sérdeildir og sérskólar. Nánar verður fjallað um það 

í næsta kafla.  

1.3 Sérdeildir 

Reglugerð um nemendur með sérþarfir í grunnskóla 2010 tekur til nemenda sem þurfa 

sérstakan stuðning í námi í samræmi við sérþarfir. Nemendur með sérþarfir teljast þeir 

sem eiga erfitt með nám sökum sértækra námsörðugleika, tilfinningalegra eða félagslegra 

erfiðleika og / eða fötlunar, sbr. 2. gr. laga um málefni fatlaðra nr. 59/1992, nemendur 

með leshömlun, langveikir nemendur, nemendur með þroskaröskun, geðraskanir og aðrir 

nemendur með heilsutengdar sérþarfir. Markmið þessarrar reglugerðar er að nemendur 

öðlist jöfn tækifæri til náms og virkrar þátttöku í grunnskólum, á eigin forsendum án 

aðgreiningar þannig að komið sé til móts við náms-, líkams-, félags- og tilfinningarlegar 

þarfir þeirra. Nemendur eiga að hafa jöfn tækifæri í grunnskólum í samræmi við 

alþjóðlega samninga um réttindi barna og fatlaðra (Reglugerð um nemendur með 

sérþarfir í grunnskóla nr. 585/2010). 

Árið 1907 voru sett lög um almenna skólaskyldu á Íslandi. Fötluð börn, að 

undanskildum heyrnaskertum, voru þó ekki talin eiga erindi í skóla á þessum tíma. 

Fljótlega eftir að skólagangan varð almenn með lögum fór að bera á erfiðleikum í námi og 

skólasókn sumra barna. Árið 1956 voru því stofnaðir fámennir sérbekkir, sem kallaðir voru 

hjálparbekkir fyrir börn sem áttu við námsvandamál að stríða. Ný hugmyndafræði um 

þátttöku fatlaðra nemenda í almennri kennslu leit dagsins ljóss og upp úr 1970 og voru 

hjálparbekkirnir að mestu lagðir niður. Fljótlega eftir að hjálparbekkirnir voru lagðir niður 

voru stofnaðar sérdeildir við nokkra grunnskóla í Reykjavík. Bæði voru stofnaðar 

sérhæfðar deildir og almennar sérdeildir. Sérhæfðu deildirnar áttu að þjóna blindum og 

sjónskertum, hreyfihömluðum, málhömluðum og einhverfum. Almennu sérdeildirnar voru 

fyrir nemendur sem að mati foreldra og forráðamanna, umsjónakennara eða annarra 

sérfræðinga gátu ekki stundað nám í almennum bekk (Sigríður Einarsdóttir, 2003). Á 

alþjóðlegri ráðstefnu Menningarmálastofnunar Sameinuðu þjóðanna í Dakar árið 2000 var 

sú yfirlýsing samþykkt að menntun væri fyrir alla. Þar var áhersla lögð á að skólar skuli 

starfa án aðgreiningar. Fjöldi sérdeilda voru lagðar niður. Meira var um að fötluð börn 

væru í almennum bekkjum og miklar breytingar urðu í skólakerfinu (Mennta- og 

menningarmálaráðuneytið, 2002). 

1.4 Sérskólar 

Fyrsti sérskólinn var stofnaður árið 1961 í Reykjavík. Skólinn hét Höfðaskóli og var hann 

ætlaður börnum á aldrinum 7-16 ára sem ekki áttu samleið með öðrum börnum vegna 

greindarskerðingar. Skólinn stækkaði hratt og árið 1972 fluttist hann yfir í annað húsnæði 

og fékk annað nafn, Öskjuhlíðarskóli. Hann starfaði samkvæmt reglugerð um sérkennslu 

sem tók gildi í júní árið 1977. Sá skóli átti að sinna öllum börnum á Íslandi með fötlun 

(Margrét Margeirsdóttir, 2001). 

Í Reykjavík eru nú starfandi tveir sérskólar, Klettaskóli og Brúarskóli. Skólarnir 

þjóna nemendum á grunnskólaaldri með fötlun eða geðrænan vanda. Börnin þurfa að 

vera með greiningu frá Greiningar- og ráðgjafarstöð ríkisins, barna- og unglinga geðdeild 

Landspítalans, Heyrnar- og talmeinastöð eða Sjónstöð Íslands (Reykjavíkurborg, e.d). 

1.4.1. Klettaskóli 

Safamýrarskóli og Öskjuhlíðarskóli voru sameinaðir í einn skóla og fékk hann nafnið 

Klettaskóli. Klettaskóli er einn af sérskólum landsins á grunnskólastigi fyrir nemendur með 

þroskahömlun. Hann tók til starfa árið 2011. Skólinn er fyrir nemendur með miðlungs, 

alvarlega og djúpa þroskahömlun með eða án viðbótafatlana. Væga þroskahömlun og 

skilgreinda viðbótafötlun/fatlanir, s.s einhverfu, blindu, heyrnarleysi og alvarlega 

hreyfihömlun. Skólaárið 2013-2014 voru um 100 nemendur í Klettaskóla, búsettir í 

Reykjavík og í nágrannasveitarfélögum, en Klettaskóli þjónar öllu landinu. Gerðar eru 

einstaklingsnámskrár fyrir hvern nemanda. Áhersla er lögð á fjölbreytta kennsluhætti. Við 



12 

skólann starfar skólastjóri, aðstoðarskólastjóri, deildarstjóri, ráðgjafi, kennarar, sér-

kennarar, þroskaþjálfar, leikskólakennarar, stuðningsfulltrúar, sálfræðingur, félagsráðgjafi 

og matráðsfólk ásamt ræstingafólki (Klettaskóli, e.d). 

1.4.2 Brúarskóli 

Brúarskóli sem stofnaður var árið 2003 er ráðgjafaskóli fyrir nemendur í 1-10 bekk og 

sérskóli fyrir nemendur í 4-10 bekk með alvarleg geðræn og tilfinningaleg vandamál, 

félags- og hegðunarerfiðleika og vanda vegna fíkniefnaneyslu og /eða afbrota. Skólinn er 

tímabundið úrræði fyrir nemendur í eina til tvær annir og snúa nemendur að öllu jöfnu í 

sinn heimaskóla aftur undir handleiðslu og ráðgjöf ráðgjafasviðs Brúarskóla 

(Reykjavíkurborg, 2012).  

Kennslan fer fram í litlum bekkjum þar sem venjulega eru tveir sérkennarar saman með 

lítinn bekk, en alls eru fimm starfstöðvar í Reykjavík á vegum Brúarskóla. Í skólanum eru 

að jafnaði 60-65 nemendur og er starfsfólkið hátt í 35-40 talsins. Kennslan er 

einstaklingsmiðuð í samræmi við námslega stöðu og getu hvers nemanda. Sérstök áhersla 

er lögð á list-og verkgreinar og reynt er að hafa námið eins fjölbreytt og hægt er 

(Brúarskóli, e.d).  

Viðmælendur rannsóknarinnar höfðu reynslu að því að barn þeirra gekk bæði í almennan 

grunnskóla og sérskóla og einnig í sérdeild. Vegna þess er áhugavert að varpa ljósi á 

reynslu þeirra í ljósi áherslna um skóla án aðgreiningar. 

 

 

 

 

 

 

 

 

 

 



13 

2.Ólík sjónarhorn á fötlun og fyrri rannsóknir 

Fötlunarfræðingar líta svo á að greina megi tvö meginsjónarhorn á fötlun: læknisfræðilegt 

sjónarhorn og félagslegt sjónarhorn. Þessi ólíku sjónarhorn leiða hugann að því hvernig 

litið er á fötlun innan velferðarkerfisins og jafnframt hvernig við sjálf lítum á fötlun. Ólík 

sjónarhorn á fötlun stjórnar því til dæmis hvernig fag- og starfsfólk skynjar fatlað fólk og 

þau vandamál sem það stendur frammi fyrir. Það hvernig við skiljum fötlun hefur 

afdrifaríkar afleiðingar fyrir líf fatlaðs fólks (Jóna G. Ingólfsdóttir og Rannveig 

Traustadóttir, 2010). 

2.1 Læknisfræðilegt sjónarhorn á fötlun 

Læknisfræðileg sjónarhorn á fötlun var ríkjandi mestan hluta 20. aldar. Með 

læknisfræðilega líkaninu er áhersla lögð á greiningu líkamlegra eða andlegra afbrigða og 

skerðingar og það að veita ráðgjöf um hvernig best sé að veita meðhöndlun viðkomandi 

einstaklinga. Frá þessu sjónarhorni er skerðingin orsökin fyrir erfiðleikum einstaklingsins 

og hún talin vera persónulegur harmleikur. Persónulegur harmleikur að því leyti að þurfa 

að vera háður öðrum og þurfa á ummönnun að halda. Innan læknisfræðinnar er mikil 

áhersla lögð á greiningu einstaklingsins (Rannveig Traustadóttir, 2003). Í kjölfar 

grunnskólalaganna, á níunda og tíunda áratug aldarinnar, jókst greining á fötlunum með 

sálfræðilegum prófum í anda mannkynsbótastefnunnar á Íslandi. Með sálfræðilegum 

prófum er áreiðanlegum upplýsingum aflað um þætti sálarlífsins. Fjölgun greininga hafði í 

för með sér að læknisfræðilegt sjónarhorn á menntun varð allsráðandi þar sem augum var 

beint á vandamál nemandans og hans sérstöðu (Hermína Gunnþórsdóttir, 2010). Það er 

því óhætt að segja að sérskólar og sérkennsla sé byggð á læknisfræðilega sjónarhorninu. 

Nemandi með greiningu þarf aðstoð sérfræðinga, stuðning í skóla og aðlagað námsefni. 

Stuðningurinn sem einstaklingurinn þarf byggist þannig á greiningunni.  

2.2. Félagsleg sjónarhorn á fötlun 

Félagslegt sjónarhorn á fötlun leggur áherslu á að þær hindranir sem er að finna í 

umhverfinu eigi stórann þátt í að skapa fötlun einstaklingsins. Félagslega sjónarhornið 

leggur einnig áherslur á félagslegar og menningarlegar nálganir og áherslur. Félagsleg 

sjónarhorn á fötlun eiga sér rætur í gagnrýni á læknisfræðilegt sjónarhorn. Breska 

félagslega líkanið er eitt þekktasta og umdeildasta líkanið um fötlun. Þetta líkan felur 

meðal annars í sér endurskilgreiningu á fötlun. Þvert á hefðbundna merkingu líta flestir 

fötlunarfræðingar á að takmarkaðir möguleikar fatlaðra einstaklinga til að takast á við 

daglegt líf séu afleiðing félagslegra hindrana sem einstaklingurinn mætir í samfélaginu. 

Þær félagslegu hindranir geta verið aðgengi, neikvætt viðhorf og fordómar. Upphaf breska 

félagslega líkansins má rekja aftur til áttunda áratugar 20. aldar og baráttu samtaka 

fatlaðs fólks gegn innilokun á sólarhringsstofnunum, útskúfun af vinnumarkaði, fátækt og 

fleiri þáttum (Rannveig Traustadóttir, 2003). 

Breska félagslega líkanið hefur verið gagnrýnt og átök hafa verið um áherslur og 

skilning, um veikleika þess og styrkleika, takmarkanir og fræðilega ávinninga. Ein harðasta 

gagnrýnin er sú að hagsmunir fólks með ákveðnar skerðingar hafa verið sniðgengnir eða 

ekki gerð góð skil á vegna þess að reynsla líkansins fellur ekki vel að líkaninu sjálfu. Þeir 

hópar sem aðallega er hér vísað til er fólk með þroskahömlun, fólk með geðræna 

erfiðleika og heyrnarskert fólk. Eins hefur verið gagnrýnt að höfundar líkansins hafi haft 

tilhneigingu til að líta framhjá eða hafna mikilvægi skerðingarinnar, bæði í daglegu lífi 

fatlaðs fólks og í kenningarsmíði innan fötlunarfræða. Þær miklu umræður og átök sem 

fylgja gagnrýni á líkanið hafa kallað á þróun, endurskoðun og endurnýjun þess (Rannveig 

Traustadóttir, 2003). 

Norræni tenglaskilningurinn þróaðist á svipuðum tíma og Breska félagslega líkanið 

og felur meðal annars í sér þátttöku fatlaðs fólks í samfélaginu. Hugmyndafræðin byggir á 

kenningum um blöndun og eðlilegt líf þar sem horft er bæði til skerðingarinnar og til þess 

hvernig samfélagið kemur til móts við einstaklinginn. Horft er bæði til aðstæðna og 

ástæðna. Norski prófessorinn Jan Tøssebro sem kom fyrstur fram með norræna 

tengslaskilninginn telur að meginþættir norræna tengslaskilningsins séu þrír. Í fyrsta lagi 

að fötlun sé misgengi milli einstaklings og samfélags, ekki gert ráð fyrir margbreytileika 

fólks og samfélagið gerir ekki ráð fyrir mismunandi fólki. Gott dæmi eru skólarnir. Ef 

skólarnir gera ekki ráð fyrir ólíkum nemendum heldur miða að því að allir séu eins skapar 

það hindranir í skólakerfinu fyrir einstaklinga með sérþarfir. Í öðru lagi er fötlun 

aðstæðubundin. Fötlunin er bundin þeim aðstæðum sem einstaklingurinn er í hverju 

sinni. Til dæmis getur nemandi í skólastarfi átt í erfiðleikum með að lesa en í myndlist 

blómstrar hann. Það stafar einfaldlega af því að fötlun hans hefur mismunandi áhrif á 

þætti hans í daglegu lífi. Í þriðja og síðasta lagi er fötlun afstæð. Fötlunin tekur mið af 

umhverfinu og tilteknum aðstæðum. Fötlun er skilgreind af samfélaginu og getur því verið 

mismunandi hvar línurnar eru lagðar (Rannveig Traustadóttir, 2006). 

 

2.3 Fyrri rannsóknir 

Nokkrar rannsóknir hafa verið gerðar í tengslum við skóla án aðgreiningar og sérskóla.  

Fáar hafa þó verið gerðar um viðhorf foreldra til þessarra efna. Í rannsókn Gretars L. 

Marinóssonar og fl. kemur meðal annars fram að um helmingur foreldra höfðu valið 

sérskóla fyrir fötluð börn sín. Ástæða þess var í flestum tilfellum vegna áhyggja af 

félagslegri einangrun barna sinna síðar meir. Það vantar upp á félagslegt jafnræði, að börn 

þeirra hafi val um að eignast vini á jafningjagrundvelli. Einnig kom fram að skólar á ýmsum 

skólastigum standa enn höllum fæti við að koma til móts við nemendur með 

þroskahömlun (Gretar L. Marinósson, 2007). Í rannsókn Bjargar Maggýar Pétursdóttur 

(2014) á foreldrum fatlaðra barna í skóla án aðgreiningar má lesa úr niðurstöðum að 

foreldrar tala um slæma félagslega stöðu barn síns og mikilvægi fagmenntunar starfsfólks. 

Þau tala um mikilvægi þess að hafa val um inngöngu í hvaða skóla sem er. Þátttakendur 

rannsóknarinnar upplifðu að ráðamenn hlustuðu ekki á þeirra raddir og tilfinningar. Óskir 

þeirra um inngöngu í sérskóla var hafnað á þeim grundvelli að drengirnir væru ekki nógu 

fatlaðir út frá mati á greindavísitölu Foreldrar nefndu einnig að aukið bil myndaðist í 

þroska barnanna á þeim aldri sem þau færðust á milli skólastiga. Foreldrarnir töldu allir að 

börnin þeirra tilheyrðu sérdeild en ekki skóla án aðgreiningar þar sem kennslan færi að 

mestu fram í sérherbergi og í raun og veru væri varla hægt að kalla þetta skóla án 

aðgreiningar þar sem börnin þeirra eru aðgreind frá heildinni (Björg Maggý Pétursdóttir 

(2014). 

Rannsakandi hefur sjálfur orðið var við umræður í samfélaginu varðandi þessi mál, 

og eru skiptar skoðanir á því hvort foreldrar telji að börn sín eigi frekar að stunda nám í 

sérskóla eða í almennum grunnskóla. Sumir foreldrar óttast að barn sitt eignist ekki vini í 

almennum grunnskóla og einangrist félagslega. Aðrir hafa áhyggjur af því að barn sitt 

verði álitið öðruvísi og verði útundan í samfélaginu sé það í sérskóla. Rannsókn mín var 

gerð í ljósi þessara umræðna. Rannsókn þessi er í raun viðbót við aðrar rannsóknir en gildi 

hennar felst í því að verið er að skoða reynslu foreldra af bæði sérskóla og almennum 

skóla. Raddir foreldra eru mikilvægar, og þeirra upplifun getur hjálpað öðrum foreldrum 

sem eru jafnvel að upplifa það sama. Þessi umræða er mikilvæg vegna þess að það verður 

að vera til námsúrræði fyrir alla. 

4. Rannsókn 

Rannsókn þessi miðar að því að svara rannsóknarspurningunni „Hver eru viðhorf og 

reynsla foreldra af almennum grunnskóla annars vegar og sérskóla hins vegar“. Tilgangur 

rannsóknarinnar er að varpa ljósi á viðhorf og reynslu foreldra af almennum grunnskólum 

annars vegar og sérskólum hins vegar. Raddir foreldra eru mikilvægar vegna þess að þeir 

þekkja börn sín betur en aðrir og vita hvað hentar þeim og hvað ekki. Eins og fram kemur í  

reglugerð um nemendur með sérþarfir í grunnskóla frá árinu 2010 sem tekur til nemenda 

sem þurfa sérstakan stuðning í námi í samræmi við sérþarfir, er markmið reglugerðarinnar 

að nemendur öðlist jöfn tækifæri til náms og virkrar þátttöku í grunnskólum. Að þeir hafi 

jöfn tækifæri í grunnskólum í samræmi við alþjóðlega samninga um réttindi barna og 

fatlaðra (Reglugerð um nemendur með sérþarfir í grunnskóla nr. 585/2010). Því miður 

njóta börn með sérþarfir að einhverjum toga ekki alltaf kennslu við hæfi. Það geta verið 

ótal ástæður fyrir því. Meðal annars fer það eftir hve einstaklingarnir eru misjafnir, 

þekkingarleysi starfsfólks í skólum eða námsumhverf sem hentar þeim hreinlega ekki. Við 

rannsóknina notaði ég viðtalsramma sem innihélt fimmtán opnar spurningar. Rannsóknin 

er eigindleg og stuðst var við hálfopin viðtöl við gagnaöflun. 

4.1 Eigindlegar aðferðir 

Eigindlegar rannsóknaraðferðir hafa aukist til muna á undanförnum áratugum. Markmiðið 

með þeim er að auka skilning á þjóðfélagslegum atferlum undir eðlilegum aðstæðum, 

þ.e.a.s ekki með tilraunum. Áhersla er lögð á merkingu, upplifun eða viðhorf þátttakenda í 

rannsókninni. Með þessari rannsóknaraðferð er lögð áhersla á að þátttakandinn sé virkur 

túlkandi veruleikans og því sé mikilvægt að afla upplýsinga um þá merkingu sem hann 

leggur í reynslu sína, umhverfi og aðstæður (Anna Birna Almarsdóttir , 2005). 

Nokkrar ólíkar aðferðir teljast sem eigindlegar rannsóknir. Má þar nefna 

þátttökuathuganir, viðtöl, og rýnihópa. Þátttökuathuganir og viðtöl eru oft notuð í sömu 

rannsókn, en rýnihópar geta verið hluti af rannsókn eða staðið sér. Þessar þrjár aðferðir 

eru ólíkar, en eiga það allar sameiginlegt að aðgreina sig frá megindlegum rannsóknum. 

Gögnin eru eigindleg en ekki megindleg, s.s ekki tölfræðilegs eðlis. Eigindlegar rannsóknir 

gefa oft dýpri merkingu á sýn á félagslegan veruleika en nokkur önnur aðferð (Schutt, 

2012). 

 Margir eigindlegir rannsakendur halda því fram að best sé að rannsaka félagsleg 

fyrirbæri í eigin umhverfi til þess að koma í veg fyrir að taka þau ekki úr samhengi við sinn 

rétta ramma. Þeir telja að þegar verið er að mæla, vega og meta sé horft á svo lítið brot af 

raunveruleikanum að ekki sé hægt að heimfæra það upp á heildina alla. Þess vegna telja 

þeir mikilvægt að gera sig að hluta umhverfisins, rannsaka fólk í sínum aðstæðum 

(Sigurlína Davíðsdóttir, 2003). 

Eigindleg rannsóknaraðferð hentaði vel fyrir rannsóknina þar sem markmiðið var að 

leita eftir viðhorfi, reynslu og skoðunum foreldra en ekki kanna hve margir voru sammála 

einhverju eða ósammála. Með eigindlegri rannsókn er ekki ætlunin að hafa 

alhæfingargildi, heldur heyra mismunandi reynslu og viðhorf  þátttakenda. Það er óhætt 

að segja að helsti kostur eigindlegrar aðferðar er hversu opin hún er. Svörin sem fást 

verða innihaldsmeiri og upplifun viðmælanda kemur sterk inn.  

4.2 Þátttakendur 

Þátttakendur í rannsókninni voru mæður þriggja einhverfra drengja á grunnskólaaldri með 

reynslu á því að eiga barn bæði í almennum grunnskóla og sérskóla og einnig í sérdeild 

innan grunnskóla. Tvær áttu dreng í skólum á höfuðborgarsvæðinu en ein úti á landi. Einn 

af þessum drengjum gekk í sérskóla, annar í almennan grunnskóla, en hafði þó prófað 

sérdeild en það hentaði honum ekki. Sá þriðji gekk í skóla Hjallastefnunnar. Mæðurnar 

þrjár höfðu allar ólíka reynslu og ólík viðhorf til almennra grunnskóla og sérskóla.  Ekki var 

þó sérstök ástæða þess að aðeins mæður fengust sem viðmælendur, en þannig hitti á 

varðandi tíma okkar. Skilyrði fyrir þátttöku var að foreldrar hefðu reynslu af bæði sérskóla 

og almennnum grunnskóla. Þátttakendur fengust með aðstoð skólastjóra í einum skóla og 

einnig í gegnum kunningja sem bentu rannsakanda á fólk sem  haft var samband við í 

gegnum síma og tölvupóst. Ekkert barnanna gengur í sama skóla, né býr í sama 

bæjarfélagi. Við leit að þátttakendum fengust skjót svör og foreldrar sýndu mikinn vilja til 

þess að taka þátt í rannsókninni. Rannsakandi kynnti rannsókn sína fyrir þeim á þann hátt 

að verið væri að kanna viðhorf, reynslu og þeirra skoðanir á almennum grunnskólum, 

sérskólum og sérdeildum og hvaða ástæður lágu á bak við skólaval foreldra. Rannsakandi 

tilkynnti þeim einnig að þær upplýsingar sem hann fengi frá þeim færu ekki lengra og allt 

sem færi fram væri í trúnaði. Rannsakandi fékk leyfi til þess að taka upp viðtalið og myndi 

hann eyða því að rannsókn lokinni. Í eftirfarandi köflum verður talað um móðir A, sem 

móðir drengs í almennum grunnskóla. Móðir B, sem móðir drengs í sérskóla og móðir C 

sem móðir drengs í Hjallastefnuskóla. 

4.3 Viðtöl 

Aðferðin sem notast var við nefnist hálfopin viðtöl. Stuðst er við fyrirfram ákveðnar 

spurningar og viðmælandanum er frjálst að tjá sig í þeim svörum sem hann gefur við 

spurningunum sem fyrir hann eru lagðar (Kvale og Brinkmann, 2009). Eitt af markmiðum 

eigindlegra viðtala er að skilja þá merkingu sem viðmælendur leggja í sitt daglega líf. 

Eigindleg viðtöl eru að mati Kvale (1996)  bæði næm og sterk aðferð til að ná til reynslu og 

viðhorfa viðmælenda. Viðtöl byggjast á því að fólk fái tækifæri til þess að kafa í eigin 

reynslu og tengja hana við atburði og viðhorf. Tilgangurinn með viðtölunum var að afla 

uppýsinga um viðhorf, reynslu og skoðanir þátttakenda. Viðtöl eru ýmist notuð sér eða 

samhliða öðrum aðferðum. Að nota viðtöl sem gagnasöfnunaraðferð byggist fyrst og 

fremst á því að viðtalið sé öflugasta aðferðin til að svara þeim rannsóknarspurningum sem 

settar hafa verið fram. 

 Ég hitti viðmælendur mína aðeins einu sinni. Ég hitti einn viðmælanda minn í 

Háskóla Reykjavíkur þar sem hann átti leið þar hjá til þess að sækja barn sitt í skóla í 

grenndinni. Hina viðmælendur mína tvo hitti ég heima hjá hverjum og einum að þeirra 

eigin ósk. Allar staðsetningar voru undir viðmælendum komið, hvað hentaði þeim best og 

á hvaða stað þeim liði vel á. Ég leitaðist við að mæta þeirra óskum. Öll viðtölin mín voru í 

kringum 30-40 mínútur. 

4.4 Siðferðileg álitamál 

Mikilvægt er að rannsóknir standist siðferðislegar kröfur og þurfa rannsakendur því að 

vera meðvitaðir um ábyrgð sína og þann siðferðislega vanda sem komið getur upp hverju 

sinni. Rannsakandi þarf að upplýsa þátttakendur um hvað rannsóknin fjallar, hvað gert 

verði við upplýsingarnar og hvers vegna. Talið er að í siðfræði rannsókna liggi til 

grundvallar fjórar höfuðreglur sem hafðar eru að leiðarljósi í rannsókninni. Sú fyrsta er 

sjálfræðisreglan, en viðmælendur voru upplýstir um efni rannsóknarinnar og gáfu 

samþykki sitt á viðtali. Unnið yrði úr gögnunum af heiðarleika og þagmælsku. Í öðru lagi er 

skaðleysisreglan, en með henni var þátttakendum lofað trúnaði og rétt nöfn þeirra ekki 

notuð í niðurstöðum rannsóknarinnar. Hljóðupptöku yrði svo eytt að rannsókn lokinni. Sú 

þriðja er velgjörðarreglan, en með henni er rannsakandi meðvitaður um hvaða 

merkmingu rannsóknin hefur fyrir samfélagið og þátttakendur. Í fjórða og síðasta lagi er 

réttlætisreglan. Erfitt er að meta þýðingu hennar, því aðeins er um akademískt verkefni að 

ræða og njóta þátttakendur ekki mikils góðs af nema það tækifæri á að koma skoðunum 

sínum á framfæri (Sigurður Kristinsson, 2003). Samtöl milli rannsakanda og þátttakanda í 

eigindlegri rannsókn geta fjallað um viðkvæm málefni. Rannsakandinn getur þar að 

leiðandi fengið viðkvæmar persónulegar upplýsingar sem eru jafnvel utan sviðs 

rannsóknarinnar.  

4.5 Skráning og úrvinnsla gagna 

Þegar litið er til félagslegrar kenningar um eigindlegar rannsóknir þá er það augljóst að 

ekki er hægt að lesa hið eina rétta svar út úr rannsóknargögnum. Það er hægt að túlka 

rannsóknina á marga vegu og fer það eftir því frá hvaða sjónarhorni verið er að horfa. 

Samkvæmt Lincoln og Guba eru viðmið fyrir góðri rannsókn 4 meginþættir, það að hafa 

trúverðugleika, yfirfærslugildi, traustleika og möguleika á staðfestingu. Til þess að sýna 

fram á trúverðugleika í eigindlegum rannsóknum þarf að sýna fram á að niðurstöðurnar 

standist. Til þess að hægt sé að kanna það þarf að afla upplýsinga frá fleiri aðilum og 

notast jafnvel við fleiri en eina aðferð (Sigurlína Davíðsdóttir, 2003). 

Viðtölin voru öll tekin upp á tölvu með samþykki viðmælenda. Eftir að rannsakandinn 

hafði tekið viðtölin upp var hvert og eitt þeirra skrifað niður jafn óðum orð frá orði eins og 

þau komu fyrir í upptökunni. Eftir að öll viðtölin höfðu verið skrifuð upp og skoðuð hófst 

úvinnsla gagnanna og greiningin sem fólst í því að lesa gögnin yfir aftur og aftur. Við 

yfirlestur gagnanna fóru að birtast þemu sem þóttu hvað mest áberandi. Þema er það 

sem viðtölin eiga sameiginlegt, eitthvað sem kemur ítrekað fram í öllum viðtölunum á 

einhvern hátt. Þemun sem komu fram voru einstaklingsmiðuð þjónusta, samleið, 

námsumhverfi, greining og val á skóla. Þeim meginþemum eru gerð skil í niðurstöðu kafla.  

5. Niðurstöður 

Í þessum kafla mun rannsakandi greina frá niðurstöðum rannsóknarinnar og úrvinnslu úr 

viðtölum við foreldra. Niðurstöðurnar eru unnar út frá meginþemum með 

rannsóknaspurninguna „ Hver eru viðhorf og reynsla  foreldra af almennum grunnskóla 

annars vegar og sérskóla hins vegar“ að leiðarljósi. Þemun rannsóknarinnar eru 

einstaklingsmiðuð þjónusta, samleið, námsumhverfi, greining og val á skóla. 

5.1 Einstaklingsmiðuð þjónusta 

Við greiningu viðtalanna þriggja kom í ljós að öllum viðmælendum fannst 

einstaklingsmiðuð þjónusta skipta höfuðmáli við kennslu barna sinna. Börn eru misjöfn og 

það þarf að aðlaga kennslu að hverju barni fyrir sig og þar kemur þekking sterkt inn. 

Starfsfólk verður að vera með ákveðna þekkingu á fötlun barnsins til þess að geta mætt 

þörfum þess á viðeigandi hátt. Móðir A hafði þetta að segja: 

 

Hann fékk enga þjónustu. Á meðan allir krakkarnir voru að læra, 
þá sat hann út í horni og var að byggja úr legókubbum. Hann var 
látinn afskiptalaus, talið að hann gæti hvort sem er ekkert lært.  

 

Af þessum orðum móður má greina hálfgert þekkingarleysi og afskiptaleysi. Starfsfólk 

virðist ekki í stakk búið til þess að veita barninu einstaklingsmiðaða þjónustu. 

 

Móðir B hafði þetta að segja: 

 

Ég er ótrúlega ánægð með þjónustuna sem skólinn veitir. Hver og 
einn nemandi fær kennslu við sitt hæfi, hún er algjörlega 
einstaklingsbundin. Fólk að vinna þarna sem er með áratuga 
reynslu, og er að standa sig ótrúlega vel. 

 

Hún bætir við: 

Það er kennt í litlum bekkjum og það liggur við að það sé einn  

kennari á barn. Þau eru 10. í bekknum hans og eru allavega tveir 
þroskaþjálfar og einn sérkennari og held ég alveg 3 
stuðningsfulltrúar. 

Móðir C hafði þetta að segja:  

 

Ég upplifði þvílíka martröð strax í upphafi leikskóla. Ég skildi barnið 
eftir grátandi og ég sótti hann grátandi. Það tók aldrei neinn á móti 
honum sérstaklega, það var bara sagt við mig: „ já settu hann bara 
í kubbana eða eitthvað“. Um leið og hann byrjaði í 
Hjallstefnuskólanum hefur hann fengi þvílíkan stuðning. Flott 
starfsfólk sem veit hvað það er að gera. 

 

Hún bætir við: 

Skólinn er einkarekinn, og starfsfólkið allt með flotta menntun eða 
langa reynslu, og það skiptir sköpum skal ég segja þér. Held að 
fólkið sem vinnur þarna væri ekki að vinna í skóla sem þessum 
nema það vissi nákvæmlega hvað það væri að gera. 

 

 

Það er ljóst að sérskólarnir eru að veita betri einstaklingsmiðaða þjónustu 

heldur en almenni grunnskólinn samkvæmt mæðrum þessara drengja. Mæður 

nefna báðar flott starfsfólk með mikla reynslu og þekkingu sem virðist skipta 

miklu máli. 

5.2 Samleið 

Skoðanir foreldra á skóla án aðgreiningar eru misjafnar. Sumir telja hugmyndafræðina 

ekki ganga upp og telja að öll börn með þroskahömlun eigi að vera í sérskóla á meðan 

aðrir krefjast þess að börn þeirra sem eru með þroskahömlun eigi að njóta þeirra réttinda 

að fá að ganga í almennan skóla. Mæðurnar þrjár höfðu hver sína skoðun á þeim málum. 

Móðir A hafði þetta að segja um reynslu sína þegar barn hennar var í sérdeild í eitt ár:  

 

Hann sagði hreinlega við mig „Mamma ég er ekki eins fatlaður og 
hinir krakkarnir“. Það var alveg rétt hjá honum. Þarna var mikið 
fötluð stelpa í hjólastól sem gaf frá sér mikil læti og hann skyldi 
ekkert afhverju og það truflaði hann. [...]. Hann eignaðist enga vini 
og hann átti bara enga samleið með neinum af krökkunum þarna. 
[...]. Eins og ég segi þá var hann þarna í eitt ár og þá fór hann bara 
aftur í gamla skólann sinn og honum leið mikið betur þar.  

Af frásögn þessarri að dæma þá er sérdeild ekki að henta endilega öllum börnum með 

þroskahömlun. Þarna spilar greindin á móti. Ekki er endilega greindarskortur til staðar, 

heldur er drengur þessi jafnvel með hærri greindarvísitölu en mörg hinna barnanna og 

sjálfur sagðist hann ekki eiga samleið með hinum krökkunum. Móðir C hafði þetta að 

segja um bæði almenna grunnskólann hinsvegar og sérskólann annars vegar: 

 

Ég sé strákinn minn ekki fyrir sér í almennum skóla beint, það 
eiginlega hræðir mig. Gæti allavega ekki hugsað mér að láta hann í 
annan skóla eftir að hafa verið í skólanum sem hann er í núna. [...]. 
Hann er það greindur að hann á ekki samleið með krökkum í 
sérdeildum eða sérskólum að mínu mati. Hann er vel staddur 
félagslega og gengur mjög vel að læra þannig að ég tel mig ekki 
þurfa að sækja önnur úrræði.  

 

Móðir C vill ekki að barn sitt gangi í sérdeild fyrir einhverfa eða sérskóla. Þó er hún ánægð 

með Hjallastefnuskólann, því hann er allt öðruvísi en almennur skóli. Hún telur hann 

henta barni sínu vel þar sem hann er einhverfur og þarf rólegt umhverfi og góðan 

stuðning. Hún viðurkennir að hann sé í vernduðu umhverfi og hún sjái hann ekki fyrir sér 

ganga í almennan grunnskóla. Hún telur hann samt sem áður fá góðan undirbúning fyrir 

lífið í Hjallastefnuskólanum. Þeim er kennt að takast á við hlutina á allt annan hátt. Þeim 

er kennt að bera virðingu fyrir hvort öðru og sýna mikla umhyggju. Þau læra það að leysa 

hlutina á annan hátt, ekki beita til þess ofbeldi. 

5.3 Námsumhverfi 

Af viðtölunum að dæma eru allar mæðurnar á sama máli með að námsumhverfi skipti 

miklu máli fyrir einhverf börn, og jú auðvitað öll börn. Einhverf börn þurfa fastan ramma í 

kringum sig og skýrt dagskipulag. Flest þeirra þola ekki mikinn hávaða og þá eru stórir 

bekkir og stórar kennslustofur ekki að henta þeim. Móðir A hafði þetta að segja um 

námsumhverfið:  

 

Sérdeildin hentaði ekki fyrir hann. Þetta er svo opið rými,  

bara skilrúm, lágir veggir og svo er þeim skipt í hópa.  

Hávaðinn er svo mikill þarna. Þetta er mjög vitlaust  

byggt upp fyrir börn með einhverfuna. Hann gat ekkert einbeitt  

sér og leið ekkert vel. [...]. En ef að þetta hefði hentað honum 

betur þá hefðum við að sjálfsögðu viljað skipta um skóla og  

færa hann yfir í sérdeildina. 

 

Móðir B hafði þetta að segja um námsumhverfið: 

 

Ég tel þau betur komin í sérskóla flest. Ég hálf vorkenni krökkunum 
stundum, þau eru þarna ein með stuðningsfulltrúanum sínum 
allan daginn og eiga þvílíkt erfitt félagslega. Skilja ekki það sem 
verið er að kenna jafnvel því þau fá ekki þá hjálp sem þau þurfa. Ég 
allavega tel að strákurinn minn fái alveg jafn góða kennslu í 
sérskóla eins og í almennum grunnskóla. En mér finnst bara 
félagslegi þátturinn skipa meira máli líka. 

 

Móðir B sagði einnig sérdeild hafa verið stofnaða við skólann sem hún starfaði í en hún 

væri ekki nóg og sátt með hana. Hún sagði að ef að það ætti að fara af stað með svona 

verkefni þyrfti að gera það af fullum krafti og metnaði sem ekki var tilfellið í þessu tilviki. 

Móðir C var á sama máli og hinar mæðurnar varðandi mikilvægi námsumhverfis. Hún 

hafði þetta að segja: 

 

Sonur minn þarf fasta rútínu yfir daginn og mikið skipulag. Hann 
þolir illa allar svona breytingar. [...]. Þannig ég er mjög ánægð með 
Hjallastefnuna hvernig hún er byggð upp. Hann nýtur sín mjög vel 
og mér finnst hann alveg ná tökum á námsefninu sko.  

 

5.4 Greining 

Allar mæður töluðu um greiningu barna sinna, en hún skiptir máli varðandi stuðning í 

skóla. Móðir A þurfti að berjast fyrir geiningu á barni sínu en það tók langann tíma. 

Hún hafði þetta að segja: 

 

Það var ekki fyrr en við fluttum og hann byrjaði í öðrum 
grunnskóla sem hann var farinn að fá meiri aðstoð. Þá var fenginn 
stuðningsfulltrúi handa honum en þó ekki allan daginn. Hann var 
líka loksins komin með greiningu á pappírum, þannig að þá var 
loksins farið að gera eitthvað fyrir hann. 

Móðir B hafði þetta að segja varðandi greiningu á barni sínu: 

 

Hann greindist náttúrulega snemma, það var alveg vitað mál að 
það var eitthvað ekki í lagi. Hann fékk góðan stuðning strax í 
leikskóla.  Rosalega ánægð með manneskjuna þar, hún hefur 
hjálpað okkur mikið. 

 

Að sögn móðir B var strax tekið við syni hennar og hann fékk þá stuðning sem 

hann þurfti á að halda. Vitað var um greiningu hans strax í upphafi. Móðir C 

hafði þetta að segja: 

   

Það voru komnar allskonar tilgátur um það að hann hlyti bara að 
vera skyggn þar sem hann grenjaði allann daginn alla daga. Ég vissi 
strax að hann hlyti að vera með einhverfu, en á þessum tíma var 
hann ekki komin með greininguna. 

 

5.5 Val á skóla 

Það sem skiptir miklu máli er að foreldrar fái að velja skóla sem hentar barni þeirra. 

Mæðurnar þrjár fengu allar ákveðið val um skóla fyrir barn sitt. Móðir A sagði að þau 

hefðu fengið val um að sækja um fyrir hann í sérdeild annars grunnskóla tvo heila daga í 

viku til að byrja með og þáðu þau það. Móðir A hafði þetta að segja: 

 

Okkur stóðst til boða að sækja um fyrir hann í sérdeilinni hér í 
hinum skólanum og auðvitað tókum við því. Við vorum tilbúin til 
þess að athuga með allt svo honum liði vel. 

 

Móðir B sagði að þau foreldrarnir hefðu strax um fjögurra ára aldur barn síns ákveðið að 

sækja um fyrir hann í sérskóla. Sjálf var hún kennari og hafði mikla reynslu á kennslu 

fatlaðra barna. Aðal ástæða fyrir vali á sérskólanum sé í raun hvað hentaði barninu 

hennar best. Hún talaði einnig um það að oft í skólum þá væru stuðningsfulltrúar ekki 

með neina menntun, oftar en ekki þá töluðu þeir varla íslensku og höfðu enga reynslu af 

að vinna með fötluðu fólki.  Hún hafði þetta að segja: 

 

Það var hringt í okkur frá leikskólanum. Þar var yndisleg kona að 
vinna sem hafði fylgt honum í leikskólnum og hún í raun bauð 

okkur að koma og skoða Sérskóla með sér. Við vorum alveg heilluð 
þá. 

 

Móðir C sagði að henni hafði staðið til boða að sækja um fyrir son sinn í einhverfudeildinni 

á vegum Hjallastefnunnar sem hún þáði ekki. Hún vildi ekki að hann upplifði sig öðruvísi. 

Að hennar mati eru þessi börn mjög misjöfn. Sum berja höfðinu upp við vegg, önnur tala 

ekki. Að hennar sögn þá er manneskjan að einhverju leiti sú sem hún umgengst. Hún 

nefndi einnig að hún væri ekki viss um að hann væri svona vel staddur í dag ef hann hefði 

ekki ratað þarna inn. Hún hafði þetta að segja: 

 

Ég vildi ekki sækja um fyrir hann í einhverfudeildinni. Ég vildi að 

hann lærði að umgangast venjuleg börn og tileinka sér þannig 

venjulega hegðun. 

Eins og lesa má úr orðum mæðranna þriggja þá höfðu þær allar eitthvað val um skóla 

handa barni sínu. 

5.6 Samantekt 

Í stuttu máli er hægt að segja út frá þessum þremur viðtölum að sérskólar, sérdeildir eða 

almennir grunnskólar séu ekki fyrir alla. Það sem hentar einum, hentar ekki öðrum þó um 

sé að ræða barn með sömu þroskahömlun. Það eru skiptar skoðanir á skóla án 

aðgreiningar. Sumir foreldrar telja að börn sem eiga rétt á sérskóla séu betur komin þar 

bæði náms og félagslega á meðan aðrir foreldrar vilja að börn sín umgangist börn í 

almennum grunnskóla.  

Meginþemað sem unnið var út frá rannsókninni  voru einstaklingsmiðuð þjónusta, 

samleið, námsumhverfi, greining og val á skóla. Allar mæður töldu að þjónustan sem 

barnið fengi í skólanum væri mikilvægur þáttur. Hún þyrfti að miða að þörfum hvers og 

eins og vera persónuleg. Það kom sérstaklega fram hjá tveimur mæðrum að það væri 

ábótavant í almennum grunnskólum. Þar væri reynsla og þekking það sem helst vantaði. 

Þær mæður sem áttu börn í sérskóla töldu sig vera ánægðar með þjónustuna sem börn 

þeirra fengu. Ein móðir taldi barn sitt ekki eiga neina samleið með börnum í almennum 

grunnskóla á meðan hinar töldu barn sitt ekki eiga samleið með börnum með 

þroskahömlun. Mæðurnar þrjár töluðu allar um hvað námsumhverfið skipti miklu máli. 

Börn með einhverfu eru viðkvæm fyrir miklu áreiti og þola illa hávaða sem gerir það að 

verkum að þeim líði ekki vel. Ná ekki að einbeita sér nægilega vel í svo miklu áreiti. Að 

einhverju leyti hafa almennir grunnskóla ekki þá eiginleika til þess sem að 

hugmyndafræðin skóli án aðgreiningar gangi upp. Ein móðir nefndi sérstaklega að barn 

hennar hefði ekki hlotið viðeigandi þjónstu fyrr en að hann var komin með greiningu. 

Önnir móðir talaði um að barn hennar hafði átt erfiða leikskólagöngu þar sem ekki var 

vitað með greiningu hans á þeim tíma. Mæðurnar þrjár áttu sameiginlegt að hafa átt val 

um skóla fyrir barn sitt. 

6. Umræður 

Í menntakerfinu eru lög og reglur hvað varðar kennslu nemenda með sérþarfir. Allir eiga 

rétt á að stunda nám við sinn heimaskóla og njóti kennslu við hæfi. Það eru því miður 

mörg dæmi um það að börn með einhverskonar þroskahömlun njóta ekki sömu réttinda 

og önnur börn. Hugmyndafræðin skóli án aðgreiningar leggur áherslu á að útrýma allri 

útilokun barna með fatlanir og skerðingar frá hinu almenna skólakerfi. Skólakerfið í heild 

þarf að vera undir það búið að taka á móti öllum nemendum og sinna þörfum þeirra allra 

á fullnægjandi hátt (Stainback og Stainback, 1992). Samkvæmt viðmælendum 

rannsókanrinnar er skóli án aðgreiningar ekki að virka sem skyldi, þó svo það sé ekki 

alhæfing yfir alla grunnskóla landsins. Í einhverjum skólum gengur það upp, en þá frekar í 

smærri skólum þar sem ekki eru margir nemendur með sérþarfir. Oftar en ekki er skortur 

á starfsfólki, fjármagni, reynslu og þekkingu innan veggja hins almenna skóla. Foreldrar 

eiga að hafa val um í hvaða skóla þau sækja um fyrir börn sín, aðrir kjósa sérskóla á 

meðan aðrir gera það ekki. Viðmælendur rannsóknarinnar höfðu allir ákverið val um 

skóla. Þeim var boðið önnur úrræði fyrir börn sín sem voru talin henta börnum þeirra 

betur. Samkvæmt rannsókn Bjargar Maggýar (2014) höfðu foreldrar hins vegar ekki val 

um skóla. Óskum þeirra um inngöngu í sérskóla var hafnað á þeim grundvelli að drengir 

þeirra væru ekki nógu fatlaðir út frá mati á greindavísitölu.    

 Með læknisfræðilega sjónarhorninu á fötlun er áhersla lögð á greiningu 

líkamlegrar eða andlegra afbrigða og skerðingar (Rannveig Traustadóttir, 2003). Í 

sérskólum er að einhverju leyti horft til læknisfræðilega sjónarhornsins þar sem 

einstaklingum er veitt perónuleg aðstoð sniðin að þeirra þörfum og er því horft til 

greiningarinnar. Það skiptir sköpum að greining einstaklingsins sé ljós svo hann fái þá 

þjónustu sem hentar. Eins og kom fram í rannsókninni talaði móðir B um að barn hennar 

fengi þá þjónustu sem hann þyrfti í sérskólanum og hún væri einstaklingsmiðuð. Hins 

vegar talaði móðir A um að barn hennar hefði ekki fengið neina þjónustu í grunnskóla fyrr 

en hann var komin með greiningu á pappírum. Því má áætla að skólakerfið gangi út frá 

læknisfræðilega líkaninu. Í dag er þó fötlun ekki talin vera persónulegur harmleikur líkt og 

læknisfræðilega líkanið leggur áherslu á, en fordómar og þekkingarleysi er enn ríkjandi í 

samfélaginu því miður. Félagslegt sjónarhorn á fötlun leggur áherslu á þær hindranir sem 

er að finna í  umhverfinu og þær taldar eiga stórann þátt í að skapa fötlun einstaklingsins 

(Rannveig Traustadóttir, 2003). Það má segja að almennir grunnskólar eiga rætur sínar að 

rekja í félagslegt sjónarhorn á fötlun. Þegar einstaklingurinn fær ekki rétt úrræði innann 

skólans er strax komin ákveðin hindrun í lífi einstaklingsins. Hann er ekki að njóta þeirra 

réttinda sem hann á rétt á. Í rannsókninni  talar móðir A um að námsumhverfið hafi ekki 

hentað  barni hennar að því leyti að þar væru veggirnir lágir og hávaðinn mikill. Að því 

leyti var barn hennar ekki fært um að læra í umhverfi sem slíku. Menntakerfið stuðlar að 

því að allir læri það sama og sá sem erfitt á með að læra tilteknar námsgreinar talin vera 

ófær um að læra og það hljóti hreinlega eitthvað að ama að. Það vantar svolítið upp á að 

finna sterku hliðar nemandans og leyfa einstaklingnum að njóta sín þar sem hann er 

bestur, í stað þess að einblína á veikleikana. Eins og norski prófessorinn Jan Tøssebro gaf 

til kynna með norræna tengslaskilningnum. Í einum að meginþáttum tengslaskilningsins 

telur hann að fötlun sé misgengi á milli einstaklings og samfélags og það sé ekki gert ráð 

fyrir margbreytileika fólks og samfélagið gerir ekki ráð fyrir mismunandi fólki (Rannveig 

Traustadóttir, 2006). Það má tengja við skólana, þar er ekki alltaf gert ráð fyrir ólíkum 

nemendum. Þannig getur nemandi átt í erfiðleikum með að lestur í skóla en í myndlist 

blómstrar hann. Það stafar einfaldlega af því að fötlun hans hefur mismunandi áhrif á 

þætti hans í daglegu lífi. 

Í rannsókn Bjargar Maggýar Pétursdóttur (2014) á viðhorfi og reynslu foreldra fatlaðra 

barna í skóla án aðgreiningar og í rannsókn Gretars L. Marinóssonar ofl. (2007) má finna 

mörg dæmi sem eiga sér samansem merki við rannsókn höfundar. Í rannsóknunum 

þremur töluðu foreldrar um áhyggjur af félagslegri einangrun barna sinna í almennum 

grunnskóla. Í almennum grunnskóla eiga börn með þroskahömlun erfitt með að eignast 

vini, en í sérskólanum virðist það vera mikið auðveldara þar sem eru börn á þeirra 

grundvelli. Í bæði rannsókn Bjargar Maggýar Pétursdóttur (2014) og Gretars L. 

Marinóssonar ofl. (2007) töluðu foreldrar um að börn þeirra væru betur sett í sérskóla 

upp á félagslega þáttinn að gera. Í rannsóknunum þremur má einnig lesa úr niðurstöðum 

að almennir grunnskólar standi höllum fæti við að koma til móts við nemendur með 

þroskahömlun. Eins og áður hefur komið fram þá skiptir menntun starfsfólks, þekking og 

reynsla höfuð máli þegar kemur að kennslu barna með þroskahömlun. Alla þessa þætti 

töluðu viðmælendur rannsóknarinnar um. 

7. Lokaorð 

Í rannsókninni var leitast við að varpa ljósi á reynslu og viðhorf foreldra fatlaðra barna á 

almennum grunnskóla annars vegar og sérskóla hins vegar. Þær niðurstöður komu fram 

að skiptar skoðanir foreldra eru í þessum málefnum. Rannsóknin var lítil og þar að 

leiðandi skapaðist ekki nægilega góð sýn á hvað væri ábótavant í almennum grunnskólum 

svo að hugmyndafræðin skóli án aðgreiningar gengi upp né hvers vegna sérskólar hentar 

ekki öllum nemendum með þroskahömlun. Viðmælendur voru fáir og því ekki hægt að 

tryggja réttmæti eða áreiðanleika niðurstaðna. Það var til dæmis ekki rætt við feður 

barnanna. Þeir gætu haft aðrar skoðanir en mæður. Hvergi er alhæft að annar skóli sér 

betri en hinn, heldur fer það allt eftir stærð hans, starfsfólki og reynslu. Eins og 

rannsakandi hefur áður nefnt þá eru raddir foreldrana mikilvægar. Mikilvægar að því leyti 

að þeir geta komið með tillögur að breytingum, látið sínar skoðanir í ljós. Raddir foreldra 

geta hjálpað örðum foreldrum sem eru í vandræðum með val á skóla handa barni sínu. 

Einn af stóru þáttunum í samfélaginu eru fordómar og þekkingarleysi. Það ríkir líka innan 

veggja skóla. Því þarf að breyta ef skóli án aðgreiningar á að ganga upp. 

